
Ehun foruzain baino gehiago segurtasun-lanetan arituko dira Tuterako jaietan
Zainketa-dispositibo berezia jaien aurreko egunetan abiatu da; jaiak ostiral honetan, uztailak 24, hasiko dira
Asteazkena, 2009ko uztailaren 22a.  Foruzaingoak, Tuterako Tokiko Segurtasun Batzordean adostutako jarraibideei jarraituz, zainketa-dispositibo berezia antolatu du Santa Ana jaietarako. Operatibo horretan Tuterako polizia-etxeko langileek modu koordinatuan lan egingo dute, unitate hauetara atxikita daudenak: Trafikoa, Hiritarren Segurtasuna, Agintea, Ingurumena eta Polizia Judiziala. Horrez gain, Iruñako polizia-etxe nagusiko Joko eta Ikuskizun arloko agenteen laguntza izango dute. Guztira, jai hauetan 116 agente arituko dira segurtasun-lanetan.
Dispositibo honetako zainketa-eginkizunak ostiral honetan jaiak hasi aurretik abiatu dira. Besteak beste, hiriko sarbideetan poliziaren kontrolak eta patruilatzeak ugarituko dira, eta ezarpenei, iragaitzazko bidariei eta alkoholemia-kontrolei arreta berezia eskainiko zaie. Era berean, droga-kontsumorik handiena duten inguruetan polizien agerpena indartuko da droga-trafikoa saihesteko, baita jende asko pilatzen den lekuetan ere, zorro-ebasketak saihesteko. Era berean, barrakak eta saltokiak ikuskatzea aurreikusita dago.

 Jaietan, dispositibo berezia txupinazoan hasiko da. Bertaratu guztien segurtasuna zainduko da, Tuterako Udaltzaingoarekin lankidetzan. Plazako sarbideak kontrolatuko dira eta ekitaldien garapenari edo hiriko altzariei kalte egin ahal dieten edo herritarrentzat arriskutsuak izan daitezkeen produktuak errekisatuko dira. Bestalde, Ingurumen arloko foruzainek ibaiaren inguruak ikuskatuko dituzte txupinazoa bota ondoren ibai-ertzera hurbiltzen diren pertsonen ezbeharrak saihesteko.

Jardun horiekin batera, Trafiko dibisioko agenteek zenbait alkoholemia-kontrol egingo dituzte hiriaren irteeran eta sarreran, batez ere ekitaldi jendetsuen ostean eta goizaldean. 

Amaitzeko, zezen-plazako segurtasuna dispositiboko beste giltzarrietako bat da. Entzierroak eta korridak kontrolatuko dira, eta horretarako, Joko eta Ikuskizunak dibisioko agenteek ere parte hartuko dute. Agenteak plazaren sarbideetan eta barruan egongo dira istiluak prebenitzeko.

Salaketak jasotzeko bulegoa, aurreko urteetan bezala, Udaltzaingoaren egoitzan egongo da, Cristo errepidean, Molinar eraikinean. 24 orduz irekita egongo da. Egoera batzuetan, esaterako salatzaileak Udaltzaingoaren bulegora joan ezin duenean, agenteak abisua eman den tokira joango dira, salaketaren izapideak errazteko.

2008ko jaiak
2008ko jaietan, Foruzaingoak 51 zigor-salaketa jaso zituen, 23 ebasketengatik, eta gainerakoak borondatezko kalteengatik eta agintariei ez obeditzeagatik.

14 pertsona atxilotu zituzten, hiru alkoholemia-kontrolean positibo emateagatik, hiru gidatzeko baimena ez izateagatik, bi jabetza intelektualaren aurka egiteagatik, bi lapurtzeagatik eta gainerakoak lesioengatik eta bestelako kontuengatik. Hiritarren segurtasun-esparruan 43 kasutan droga konfiskatu da eta zezen-ikuskizunetan 14 salaketa jarri dira.

Dispositibo berezia Vianako jaietan
Bestalde, Foruzaingoak zainketa-dispositibo berezia du Vianako jaietan. Atzotik asteburura arte, Lizarrako polizia-etxeko Hiritarren Babeserako eta Arretarako Taldeko langileak herriko kaleak patruilatzen ari dira hiritarren segurtasuna mantentzeko eta programatutako ekitaldiak normaltasunez garatzen direla bermatzeko.

Gaueko txandan inguruko industria-poligonoei arreta berezia eskainiko zaie, egintza bandalikorik gerta ez dadin. Era berean, Trafiko Dibisioak alkoholemia-kontrolak egingo ditu herriko sarbideetan zirkulazio-istripuak saihesteko. Substantzien kontsumoa eta trafikoa ere zainduko dira. Horretarako, txanda bakoitzean bi poliziako ekipoa egongo da, eta beharrezkoa balitz, Lizarra inguruan dabilen patruilaren laguntza eta zerbitzu hori esleituta duen trafiko-patruilaren laguntza izango du.

